
Коми Республикаын ичӧт авиация ловзьӧдӧмын тӧдчана тшупӧдӧн лои выль самолётъяс ньӧбӧм

Коми Республикаса Юралысь Вячеслав Гайзер видзӧдліс выль универсальнӧй кык мотора куим самолёт пиысь ӧтиӧс. Найӧс ньӧбисны меставывса сынӧдті йӧзӧс нуӧм-вайӧм вылӧ. Сынӧд судно, кытчӧ тӧрӧ 19 ветлысь-мунысь, воис талун Сыктывкарӧ. Ветлысь-мунысьӧс новлӧдлӧм кындзи, Чехияын вӧчӧм L-410 маркаа самолётъясӧн позьӧ вӧдитчыны санавиацияын да сетны виччысьтӧг лоӧмторъяс дырйи экстреннӧй службаяслы услугаяс, сы лыдын вӧр пӧжаръяс кусӧдігӧн десант вайӧдӧм могысь.
“Меставывса авиация бӧр кыпӧдӧм – Коми Республикаса транспорт юкӧн сӧвмӧдӧмын медшӧр могъяс пиысь ӧти. Ми водзӧ кутам сӧвмӧдны пытшкӧсса авиаперевозкаяс да кыпӧдны налысь судзсянлунсӧ, торъя нин сэтшӧм муниципалитетъясын, кӧні талун абу сынӧдті йитӧдыс и кӧні, бур туйястӧг, сӧмын сійӧ лоӧ позянаӧн. Та понда республикаса Веськӧдлан котыр примитіс тӧдчана решение: ньӧбны куим безопаснӧй сынӧд судно республикаын йӧзлы колана дінмупытшса рейсъяс котыртӧм могысь,” - юӧртіс Коми Республикаса Юралысь.

Кыдзи висьталіс Вячеслав Гайзер, кык сэтшӧм жӧ самолёт воасны республикаӧ тавося тулысӧ. Сынӧд судноясӧн кутасны вӧдитчыны дінмуса став карӧ лэбалӧм могысь, сы лыдын Интаӧ да Вуктылӧ, кӧні водзынджык сынӧдті йитӧдыс вӧлі сӧмын вертолёт отсӧгӧн, а сідзжӧ новлӧдлыны ветлысь-мунысьясӧс да грузъяс сиктса райцентръясӧ: Чилимдінӧ, Изьваӧ, Косланӧ да Мылдінӧ. 

Дінмуса веськӧдлысь пасйис, мый ас самолётъясӧн вӧдитчӧмыс – тайӧ республикаса сынӧдті йитӧдъяс да аэропорт комплекс сӧвмӧдӧм кузя мероприятиеяс: мувыв инфраструктура бурмӧдӧм, авиацияын безопасносьт корӧмъяс серти оборудование выльмӧдӧм да спецтехника ньӧбӧм.

“Та дырйи тӧдчанаӧн кольӧ авиабилет вылӧ дон. Сылысь донсӧ колӧ ӧткодявны тайӧ туйвизь серти поездлӧн купе вагонын мунан донкӧд. Татшӧм мог пуктӧма авиаперевозчик водзын, и та вӧсна Коми Республикаса Веськӧдлан котыр кутас корсьны став позянлунсӧ, медым быд морт ӧткодь условиеясын вермис бӧрйыны, кутшӧм сикас транспортӧн сылы лоас медся лӧсьыд мунны. Сэк жӧ ми огӧ сувтӧй сӧмын дінмупытшса сынӧдті ветлӧмъяс вылын. Ӧні нин видлалам позянлунъяс котыртны дінмукостса  авиаперевозкаяс Сыктывкарса аэропортысь Казаньӧ, Кировӧ, Перымӧ, Нижний Новгородӧ да мукӧдлаӧ,” - содтіс Вячеслав Гайзер.
*** L-410 UVP E-20 (Россия Федерацияын сертифицируйтӧм) воис Куновице карысь, Aircraft Industries Чехияса заводлӧн аэродромысь лизинг сёрнитчӧм серти, кутшӧмӧс кырымалӧма “Транспорт Лизинг Канму  Компаниякӧд” тавося тӧвшӧр тӧлысьын 10 во вылӧ кадколаст кежлӧ. Самолётыс бура петкӧдліс асьсӧ меставывса сынӧдті новлӧдлӧмъясын да вермӧ лэбны сюрс километр ылнаӧ.

Самолётъясӧн кутас вӧдитчыны “Комиавиатранс” КР ӦКП. Лётнӧй составысь куим экипаж выльмӧдісны нин тӧдӧмлунъяссӧ. Нӧшта куим экипаж ыстасны тӧдӧмлунъяс бурмӧдӧм вылӧ Чехияӧ.

